
ISUMALIUTISSIISSUT 

 

Kulturimut, Ilinniartitaanermut, Ilisimatusarnermut Ilageeqarnermullu 

Ataatsimiititaliamit tunniunneqartoq 

 

pillugu 

 

Meeqqat atuarfiat pillugu nunatta inatsisartuisa inatsisaat nr. 15, 3.december 2012-

imeersoq allanngortinneqarnissaanik Naalakkersuisut aalajangiiffigisassaattut 

siunnersuut, ukiup atuarfiusup kalaallit kulturikkut inuiaqatigiinnilu pissutsinut 

naleqqussarneqarnissaa siunertaralugu. 

Inatsisartunut ilaasortamit Kuno Fenckerimit, Naleraq, saqqummiunneqartoq 

 

Siunnersuutip aappassaaneerneqarnissaanut tunniunneqartoq 

 

 

 

Ataatsimiititaliaq suliarinninnermi ima inuttaqarpoq: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokratiit 

Inatsisartunut ilaasortaq Karen-Marie Kyed Frederiksen, Demokratiit 

Inatsisartunut ilaasortaq Nivi Rosing, Inuit Ataqatigiit 

 

 

Ataatsimiititaliap siunnersuut ulloq 29. septembari 2026-mi EM2026-imi 

siullermeerneqareernerata kingorna misissuataarpaa. 

 

Siunnersuutip imarisaa siunertaalu 

Ukiup atuarfiup Kalaallit Nunaanni kulturikkut inuiaqatigiinnilu pissutsinut 

naleqqussarneqarnissaa siunertaralugu atuarfik pillugu Inatsisartut inatsisaata nr. 15-ip, 3. 

decembari 2012-imeersup allanngortinneqarnissaa pillugu inatsisissatut siunnersuummik 

saqqummiussinissamut Naalakkersuisut peqquneqarnissaat siunnersuutikkut 

siunertarineqarpoq.  

 

Siunnersuutip Inatsisartuni siullermeerneqarnera 

Immikkoortup siullermeerneqarnerani ataatsimut isigalugu atuarfeqarneq pillugu oqallinneq 

ingerlanneqarpoq. Oqallinnermi ilaatigut ullut atuarfiusut ikilisinneqarpata ullut atuartitsiviusut 

sivitsorneqassanersut eqqartorneqarpoq. Oqaatigineqarpoq Kalaallit Nunaanni silap pissusaa 

ileqqullu malillugit inuusaaseq pissutigalugit ukiup atuarfiusup Europami pissutsit 

aallaavigalugit aaqqissuussaanera attatiinnarneqarpat tamanna naleqqutinngitsoq. Aamma 

oqaatigineqarpoq siunnersuutip piviusunngortinnissaanut inatsisit atuuttut aqqutigalugit 

periarfissaqartoq. Tamatuma peqatigisaanik erseqqissarneqarpoq Naalakkersuisut 

qulakkiissagaat IMAK, kommunit aamma soqutigisaqartut allat attuumassuteqartut 

suleqatigiissitap sulinerani peqataatinneqarnissaat. Tamatuma saniatigut erseqqissarneqarpoq 

Kalaallit Nunaanni meeqqat atuarfiat inuiaqatigiinnut, kulturitsinnut, kinaassutsitsinnut 

ulluinnarnilu inuunitsinnut pitsaanerusumik naleqqussarneqartumik 

aaqqissuunneqartariaqartoq. 

 

Naalakkersuisut siunnersuutip siullermeerneqarneranut atatillugu allannguutissatut siunnersuut 

tulliuttoq saqqummiuppaat:  

 

”Inatsisartut aalajangiiffigisassaattut siunnersuut, Naalakkersuisut peqquneqassasut     

FM2026/64-ip aamma FM2026/143-ip malitsigisaannik suliap 

annertusarneqarnissaanik, taamaalilluni suleqatigiissitaq aamma ukiup atuarfiusup 

Kalaallit Nunaanni kulturikkut inuiaqatigiinnilu pissutsit eqqarsaatigalugit 

eqaannerusumik aaqqissuunnissaanut periarfissanik nalilersuisassalluni. Suliap 

taassuma siunissami inatsisinik malittarisassanillu allannguinissamut 

tunngavissiissaaq, aammalu nassuiaammi EM2027-imi saqqummiunneqartussami 

ilanngunneqassalluni”. 

 

Demokraatit, Inuit Ataqatigiit aamma Siumut Naalakkersuisut allannguutissatut siunnersuutaat 

taperserpaat, siunnersuutillu ataatsimiititaliamut suliarineqarnissaa innersuullugu. Atassutip 

siunnersuut tapersinngilaa. 

 

Siunnersuutip aningaasaqarnikkut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnerata aningaasaqarnikkut allaffissornikkullu kingunerisassai 

siunnersuutip tunngavilersuutaani allaaserineqassasut.  

 

Ataatsimiititaliap maluginiarpaa siunnersuutip piviusunngortinneqarnerata aningaasaqarnikkut 

kingunerisassai siunnersuummi taaneqartut Inatsisartut suleriaasianni piumasaqaatinut 

naapertuuttut, tassa AC-fuldmægtigip ukiumut ataatsimut sulineranut naapertuuttumik 

aningaasartuuteqarnissaa naatsorsuutigineqarmat, tassa 500.000 kr.-inik. 

 

Ataatsimiititaliap siunnersuummut oqaaseqaatai 

Ataatsimiititaliap siullertut maluginiarpaa siunnersuutip saqqummiunneqartup 

Naalakkersuisullu allannguutissatut siunnersuutaata assigiinngissuteqarnerat. Siunnersuutip 

Naalakkersuisut atuarfik pillugu Inatsisartut inatsisaata allanngortinneqarnissaa pillugu 

inatsisissatut siunnersuummik saqqummiusseqqullugit peqquneqarnissaat 

siunnersuutigineqarpoq. Naalakkersuisulli allannguutissatut siunnersuutaanni pineqarpoq 

suleqatigiissitap FM2026/64-ip aamma FM2026/143-ip malitsigisaannik suliaqarnerminut 

atatillugu aamma ukiup atuarfiusup eqaannerusumik aaqqissuunnissaanut periarfissanik 

misissuinissaa. Siunnersuutigineqarpoq suliap taassuma siunissami inatsisinik 

malittarisassanillu allannguinissamut tunngavissiissasoq. 

 

Ataatsimiititaliap maluginiarpaa FM2026/64-ip aamma FM2026/143-ip malitsigisaannik 

suliarineqartoq periarfissanik attuumassuteqartunik qulaajaaneq imarigaa, tamannalu 

siunissami inatsisinik malittarisassanillu allannguinissamut tunngavissiissalluni. 

Ataatsimiititaliap inassuteqaatai 

 

• Ataatsimiititaliap isumaqatigiittup Naalakkersuisut allannguutissatut siunnersuutaat 

akuerineqassasoq inassutigaa. 

Oqaaseqaatinik taakkuninnga aamma isumaliutissiissummi allassimasutut paasinninneq 

tunngavigalugu ataatsimiititaliap siunnersuut aappassaaneerneqartussanngorlugu 

ingerlateqqissavaa. 

 

 

 

 

 

 

 

 

 

 

 

 

 

 

Nivi Heilmann Efraimsen 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Margrethe Thårup Andersen 

   

 

 

 

 

 

 

Karen-Marie Kyed 

Frederiksen 

 

 

 

 

 

 

 

Nivi Rosing 

 

 

 

 

 

 

 

 

 

 

 

 

 

 

 

 

 


